
РЕПУБЛИКА МАКЕДОНИЈА

МИНИСТЕРСТВО ЗА ВНАТРЕШНИ РАБОТИ

___________________________________________________________________
П Р Е Д Л О Г
НА

ЗАКОН ЗА МАТИЧЕН БРОЈ
          Скопје, јуни 2013 година
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Министерството за внатрешни работи, согласно законски утврдениот делокруг на надлежности, е овластен носител на Законот за матичен број на граѓанинот, што Собранието на Република Македонија го донесе на 28 мај 1992 година и истиот е објавен во „Службен весник на Република Македонија“ бр. 36/92. На овој начин се создадени правните претпоставки и основи во однос на предметната материја, со што отпочна процесот на практична имплементација на законските решенија во оваа сфера. Матичниот број на граѓанинот претставува единствена ознака на идентификационите податоци на граѓанинот. Матичниот број на граѓанинот се состои од тринаесет цифри групирани во шест групи. 

Во член 4 од Законот за матичен број на граѓанинот, утврдени се девет регистрациони подрачја во Република Македонија според кој се определува матичниот број, како и општините кои се опфатени со овие регистрациони подрачја. Тие регистрациони подрачја се во согласност со Законот за подрачјата на општините во Социјалистичка Република Македонија („Службен весник на СРМ“ бр. 2/65 и 16/77), според кој распределбата по регистрациони подрачја опфаќа 32 општини и тоа 29 општини и градот Скопје како едно регистрационо подрачје. 

Распределбата по регистрациони подрачја не е во согласност со територијалната поделба на Република Македонија утврдена со постојниот Закон за територијална организација на локалната самоуправа во Република Македонија („Службен весник на Република Македонија“ бр. 55/04, 12/05 и 98/08). 

Последната територијална организација на Република Македонија со 84 општини е внесена и во информациониот систем на Министерството за внатрешни работи, додека пак документите на граѓаните (лична карта, патна исправа, возачка дозвола, сообраќајна дозвола и уверение за државјанство) се издаваат, согласно законите во надлежност на Министерството за внатрешни работи, според живеалиштето на граѓаните, од страна на подрачните организациски единици за управни работи на Министерството за внатрешни работи.

Со оглед на наведеното, утврдена е неопходна потреба за усогласување на регулативата на предметното прашање со решенијата во другите соодветни закони.
Министерството за внатрешни работи обезбедува обработка, чување, давање и заштита на личните податоци од неовластен пристап согласно прописите од областа на заштита на личните податоци. Во случај кога на граѓанинот му е определен погрешен матичен број или повеќе матични броеви, истите се поништуваат со решение донесено од страна на министерот за внатрешни работи. При поништување на матичен број на граѓанинот, Министерството за внатрешни работи, како надлежен државен орган постапува согласно одредбите на Законот за општата управна постапка („Службен весник на Република Македонија“ бр. 38/05, 110/08 и 51/11).
Имајќи ги предвид изнесените причини, Министерството за внатрешни работи пристапи кон изработка на текст на нов закон. Постапката за изработка на овој законски пропис Министерството за внатрешни работи ја отпочна под работен наслов Предлог на Закон за изменување и дополнување на Законот за матичен број на граѓанинот, со цел надминување на недореченостите на Законот за матичен број на граѓанинот и усогласување со Законот за територијална организација на локалната самоуправа во Република Македонија. Под овој назив Предлогот беше објавен во Планот за работа на Предлогот на Законот и истиот беше доставен при изработката на Годишната програма за работа на Владата на Република Македонија за 2012 година. Меѓутоа, во завршната фаза на изработката на законските решенија, заради обемни измени на одредбите на Законот за матичен број на граѓанинот кои изнесуваат повеќе од две третини од текстот на постојниот Закон, се пристапи кон изработка на текст на нов Закон. 

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на Законот за матичен број има за цел да воспостави еден концептуално јасен систем во однос на структурата, определувањето,  поништувањето и водењето на евиденција на матичниот број на граѓанинот на Република Македонија и на странецот од страна на Минстерството за внатрешни работи. 
Предлогот на Законот за матичен број прецизно ја определува структурата на матичниот број на граѓанинот на Република Македонија и на странецот. Истотака, со Предлогот се прави јасна дистинкција помеѓу матичниот број на граѓанинот на Република Македонија и матичниот број на странецот. На овој начин, со прецизно дефинирање и разграничување на поимите, се создаваат услови за правилна практична примена на законските одредби.
Со Предлогот на Законот за матичен број се пропишува и надлежниот државен орган за водење на евиденција на матичен број и истовремено се врши усогласување со прописите за заштита на личните податоци. 

Истотака, со овој Предлог се врши обид за прецизно утврдување на постапката за определување и поништување на матичен број што е во надлежност на Министерството за внатрешни работи. 
Предложените законски решенија се во функција на зголемена ефикасност при определувањето, поништувањето, евиденцијата и заштитата на личните податоци во врска со матичниот број на граѓанинот на Република Македонија и на странецот како за Министерството за внатрешни работи како надлежен државен орган, така и за граѓаните на Република Македонија и за странците. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ 

НА 

ЗАКОН ЗА МАТИЧЕН БРОЈ 
                                         I. ОПШТИ ОДРЕДБИ
Предмет на законот

Член 1

Со овој закон се уредуваат структурата, определувањето, поништувањето и евиденцијата на матичниот број на граѓанинот на Република Македонија и матичниот број на странецот. 

Член 2

Изразот „странец“ во смисла на овој закон има исто значење како и: 
- изразот „странец“ кој е утврден со Законот за странците и

- изразите „лице кое има статус на признаен бегалец во Република Македонија“ и „лице кои има статус на лице под супсидијарна заштита во Република Македонија“ утврдени со Законот за азил и привремена заштита.

Член 3

Матичниот број на граѓанинот на Република Македонија (во натамошниот текст: матичен број на граѓанинот) и матичниот број на странецот претставува единствена идентификациска ознака на податоците на граѓанинот и странецот утврдена во членовите 4 и 5 од овој закон. 

II. СТРУКТУРА НА МАТИЧЕН БРОЈ 
Член 4

Матичниот број на граѓанинот се состои од 13 цифри групирани во шест групи и тоа:



  I група: ден на раѓањето (две цифри),



  II група: месец на раѓањето (две цифри),

                III група: година на раѓањето (три цифри),

                IV група: регистрационо подрачје (две цифри),

                V група: комбинација на полот и редниот број за лица родени на   

      ист датум (три цифри) и тоа за мажи од 000 до 499, а за жени од 

      500 до 999 и

     VI група: контролен број (една цифра). 

Четвртата група на цифри во матичниот број на граѓанинот ја сочинуваат ознаки од 41 до 49 според кои се означуваат регистрационите подрачја во кои матичниот број е определен.

Регистрационите подрачја од став 2 на овој член се единици на локалната самоуправа, односно група на единици на локалната самоуправа и населени места.

Член 5

Матичниот број на странецот се состои од 13 цифри групирани во шест групи на начин утврден во член 4 став 1 од овој закон.

Четвртата група на матичниот број на странецот ја сочинува ознаката 04 за сите регистрациони подрачја во кои матичниот број е определен.    

                           III. ОПРЕДЕЛУВАЊЕ  НА МАТИЧЕН БРОЈ
Член 6


Министерството за внатрешни работи определува матичен број на граѓанинот и матичен број на странецот.
Член 7

На граѓанинот, односно странецот му се определува еден матичен број.

Еден ист матичен број не може да му се определи на друг граѓанин односно странец.

Член 8

Матичен број на граѓанин се определува според местото на запишување на граѓанинот во матичната книга на родени во Република Македонија согласно закон.

Член 9

Делот на матичниот број на граѓанинот што го означува денот на раѓањето (I група), месецот на раѓањето (II група), годината на раѓањето (III група) и полот (V група) се определува врз основа на податоците од матична книга на родените.


Контролниот број (VI група) се определува автоматизирано. 


Во случај кога податоците од став 1 на овој член се променат во постапка предвидена со закон, на граѓанинот му се определува нов матичен број.         
Член 10


Делот на матичниот број на странецот што го означува денот на раѓањето (I група), месецот на раѓањето (II група), годината на раѓањето (III група) и полот (V група) се определува врз основа на податоците за странецот од матичната книга на родените, личната карта, патната исправа или лична изјава односно изјава дадена од страна на родител или старател заверена на нотар.


Контролниот број (VI група) се определува автоматизирано.

Во случај кога податоците од став 1 на овој член се променат во постапка предвидена со закон, на странецот му се определува нов матичен број.          
Член 11

Во случај на промена на живеалиштето односно престојувалиштето, како и личното име, граѓанинот односно странецот го задржува определениот матичен број. 

IV. ПОНИШТУВАЊЕ НА МАТИЧЕН БРОЈ

Член 12

Министерството за внатрешни работи донесува решение за поништување на матичен број на граѓанинот, во случај кога на еден ист граѓанин му е определен погрешен матичен број или му се определени повеќе матични броеви. 

Решението од став 1 на овој член, се донесува кога матичниот број, односно матичните броеви, е односно, се впишани во јавните исправи и службените евиденции. 


Во случај кога во матичниот број е внесен погрешен датум на раѓање и пол, постојниот матичен број се поништува и се определува нов матичен број. 

Во случај на промена на податоците од член 9 став 1 од овој закон, постојниот матичен број се поништува и се определува нов матичен број.


Поништениот матичен број од став 1 на овој член, не може да биде определен на друг граѓанин.
Во случај кога се определени два или повеќе точни матични броеви се употребува матичниот број кој е прв правилно определен. 
По исклучок од став 6 на овој член, се употребува матичниот број кој е впишан во јавните исправи и службените евиденции, а останатите се поништуваат. 

Во случај на потполно посвојување матичниот број на граѓанинот определен пред потполното посвојување се поништува.
Член 13

Министерството за внатрешни работи донесува решение за поништување на матичен број на странецот, во случај кога на еден ист странец му е определен погрешен матичен број или му се определени повеќе матични броеви. 
Решението од став 1 на овој член, се донесува кога матичниот број, односно матичните броеви, е односно се, впишани во јавните исправи и службените евиденции. 


Во случај кога во матичниот број е внесен погрешен датум на раѓање и пол, постојниот матичен број се поништува и се определува нов матичен број.


Поништениот матичен број од став 1 на овој член, не може да биде определен на друг странец.

Во случај на промена на податоците од член 10 став 1 од овој закон, странецот го задржува определениот матичен број. 

Во случај кога се определени два или повеќе точни матични броеви се употребува матичниот број кој е прв правилно определен. 

По исклучок од став 6 на овој член, се употребува матичниот број кој е впишан во јавните исправи и службените евиденции, а останатите се поништуваат.
V. ЕВИДЕНЦИЈА НА МАТИЧЕН БРОЈ

Член 14


Министерството за внатрешни работи води евиденција на матичниот број на граѓанин и матичниот број на странец.


Евиденцијата на матичен број на граганин и на матичен број на странец се води електронски.


Заради остварување на целите утврдени со овој закон, во евиденцијата од став 1 на овој член, се внесуваат следните лични податоци:


  
  1) личното име,


  2) име на родителите,


  3) моминско презиме (или презиме пред склучување на брак),

  4) датум на раѓање,

  5) државјанство,

  6) пол,

  7) место и држава на раѓање,

  8) општина,

  9) адреса на живеење (место, општина, улица, број и држава),

 10) број на лична карта и


 11) органот кој ја издал личната карта.


При водењето на евиденцијата од став 1 на овој член, се внесуваат и обработуваат податоци од евиденцијата на матична книга на родените и евиденцијата на матична книга на умрените согласно закон.


Личните податоци наведени во евиденцијата од став 3 на овој член се чуваат трајно.
Член 15


Матичен број на граѓанинот и матичен број на странецот се впишуваат во евиденциите што се водат за граѓанинот или странецот, кога тоа со закон е определено, согласно прописите од областа на заштита на личните податоци.

Член 16


Во рок од три дена од определувањето, односно поништувањето на матичниот број, Министерството за внатрешни работи по службена должност ги  известува надлежните државни органи и други институции кои го евидентираат податокот за матичниот број на граѓанинот и матичниот број на странецот во евиденциите за кои со закон се овластени да ги водат.
VI. ЗАШТИТА НА ПОДАТОЦИ
Член 17


Министерството за внатрешни работи обезбедува обработка, чување, давање и заштита на личните податоци од неовластен пристап согласно  прописите од областа на заштита на личните податоци.

Во однос на секоја операција или збир од операции што се изведуваат врз личните податоци, а во врска со нивното собирање, внесување, евидентирање, ажурирање, организирање, чување, промена, повлекување, употреба, откривање преку пренесување, објавување или на друг начин правење достапни, блокирање, бришење или уништување, како и било која друга обработка на личните податоци која произлегува согласно овој закон се применуваат прописите од областа на заштита на личните податоци.  

VII. ОВЛАСТУВАЊЕ ЗА ПОДЗАКОНСКИ ПРОПИСИ
Член 18

 Се овластува министерот за внатрешни работи да донесе подзаконски прописи за:

1. начинот на определување и поништување на матичен број на граѓанин, формата и содржината на обрасците, како и начинот на водење на евиденцијата на матичниот број на граѓанинот и

2. начинот на определување и поништување на матичен број на странец, формата и содржината на обрасците, како и начинот на водење на евиденцијата на матичниот број на странецот.

   VIII. ПРЕОДНИ И ЗАВРШНИ ОДРЕДБИ

Член 19

Подзаконските акти предвидени со овој закон ќе се донесат во рок од една година од денот на влегувањето во сила на овој закон.
Член 20

Со денот на отпочнувањето на примената на овој закон, се задржуваат регистрационите подрачја и броевите на регистрите утврдени за општините согласно член 4 од Законот за матичен број на граѓанинот („Службен весник на Република Македонија“ бр. 36/92), Законот за територијална организација на локалната самоуправа во Република Македонија („Службен весник на Република Македонија“ бр. 55/04, 12/05 и 98/08) и Законот за градот Скопје („Службен весник на Република Македонија“ бр. 55/04 и 158/11). 

Член 21
Со денот на отпочнување на примената на овој закон престанува да важи Законот за матичен број на граѓанинот („Службен весник на Република Македонија“ бр.  36/92). 
Член 22

Овој закон влегува во сила осмиот ден од денот на објавувањето во „Службен весник на Република Македонија“, а ќе отпочне да се применува по една година од денот на влегувањето во сила.

О Б Р А З Л О Ж Е Н И Е
I.  ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предлогот на Законот за матичен број има за цел да воспостави еден концептуално јасен систем во однос на: структурата, определувањето, поништувањето и евиденцијата на матичниот број на граѓанинот на Република Македонија и матичниот број на странецот (член 1).

Со членот 2 од Предлогот се вршеше терминолошко усогласување на изразот странец со одредбите на Законот за азил и привремена заштита („Службен весник на Република Македонија“ бр. 49/03, 66/07, 142/08 и 146/09) и Законот за странците („Службен весник на Република Македонија“ бр. 35/06, 66/07, 117/08, 92/09, 156/10, 158/11 и 84/12). 

Членот 3 од Предлогот на Закон за матичен број го дефинира поимот на матичен број на граѓанин на Република Македонија и странец во смисла дека претставува единствена идентификациска ознака на податоците на граѓанинот и странецот утврдени во членовите 4 и 5 од овој закон (член 1 од Законот за матичен број на Република Хрватска). 

Со главата „II. Структура на матичен број“ се врши разработка на оваа категорија, која делумно е обработена во член 2 од постојниот Закон за матичен број на граѓанинот. При изработката на оваа глава, а имајќи го во предвид и странецот, се вршеше дистинкција помеѓу матичниот број на граѓанинот на Република Македонија и матичниот број на странецот, како и дефинирање на поимот на регистрационо подрачје (член 2 од Законот за матичен број на Република Хрватска). 

Во главата „III. Определување на матичен број“ се врши прецизирање и разработка на постапката за определување матичен број на граѓанин на Република Македонија односно странец од страна на Министерството за внатрешни работи во насока дека на граѓанинот, односно странецот му се определува еден матичен број и еден ист матичен број не може да му се определи на друг граѓанин, одосно странец (член 7). 

Со член 10 од Предлогот број се врши разработка на оваа категорија, која делумно е обработена во член 7 од постојниот Закон за матичен број на граѓанинот, со прецизно пропишување и определување на делот на матичниот број на странецот (I, II, III и V група) врз основа на податоците за странецот од матичната книга на родените, личната карта, патната исправа или лична изјава односно изјава даден од страна на родител или старател заверена на нотар.    

Членот 11 од Предлогот пропишува дека во случај на промена на живеалиштето односно престојувалиштето, како и личното име, граѓанинот односно странецот го задржува определениот матичен број (член 16 од Законот за единствен матичен број на Федеративна Република Босна и Херцеговина).

Со главата „IV. Поништување на матичен број“ се врши разработка на постапката за поништување на матичниот број на граѓанинот, односно матичен број на странецот што се води од страна на Министерството за внатрешни работи во случај кога на еден ист граѓанин односно странец му е определен погрешен матичен број или му се определени повеќе матични броеви, која делумно е обработена во член 9 од постојниот Закон за матичен број на граѓанинот. Детално се разработува во кој случај Министерството за внатрешни работи носи решение за поништување на матичен број на граѓанинот односно странецот и определува нов матичен број. При изработката на оваа глава, а имајќи го во предвид и странецот, се вршеше дистинкција помеѓу начинот и постапката на поништување на матичниот број на граѓанинот на Република Македонија и матичниот број на странецот (член 7 од Законот за матичен број на Република Хрватска). 

Во главата „V. Евиденција на матичен број“ од Предлогот се уредени евиденцијата на матичниот број и начинот на нејзино водење од страна на Министерството за внатрешни работи (член 14), како и обврската за известување во врска со определувањето односно поништувањето на матичниот број на надлежните државни органи и други институции кои го евидентираат податокот за матичниот број во евиденциите за кои со закон се овластени да ги водат (член 16).

Предлогот, за прв пат во глава „VI. Заштита на податоци“ прецизно ја нормира заштитата на личните податоци во врска со матичниот број од страна на Министерството за внатрешни работи, при што истото обезбедува обработка, чување, давање и заштита на личните податоци од неовластен пристап согласно прописите од областа на заштита на личните податоци. Исто така, се врши нормирање во однос на секоја операција или збир од операции што што се изведуваат врз личните податоци се применуваат прописите од областа на заштита на личните податоци (член 17).

Со член 18 од Предлогот се нормира обврска за Министерството за внатрешни работи за донесување на подзаконски прописи за начинот на определување и поништување на матичен број на граѓанин, формата и содржината на обрасците, како и начинот на водење на евиденцијата на матичниот број на граѓанинот и начинот на определување и поништување на матичен број на странец, формата и содржината на обрасците, како и начинот на водење на евиденцијата на матичниот број на странецот.
Членот 20 од Предлогот пропишува дека со денот на отпочнувањето на примената на овој закон, се задржуваат регистрационите подрачја и броевите на регистрите утврдени за општините согласно член 4 од Законот за матичен број на граѓанинот, Законот за територијална организација на локалната самоуправа во Република Македонија и Законот за градот Скопје.
Со членот 21 се предвидува со денот на отпочнување на примената на овој закон да престане да важи Законот за матичен  број на граѓанинот („Службен весник на Република Македонија“ бр.  36/92).
Со членот 22 се предвидува овој закон да влезе во сила осмиот ден од денот на објавувањето во „Службен весник на Република Македонија”, а да отпочне да се применува по една година од денот на влегувањето во сила.
МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се во корелација со законските одредби содржани во Законот за општата управна постапка.


II. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со овој Предлог се врши обид за прецизно утврдување на постапката за определување и поништување на матичен број што е во надлежност на Министерството за внатрешни работи. На овој начин се постигнува и зголемена ефикасност при определувањето, поништувањето и евиденцијата на матичниот број на граѓанинот на Република Македонија односно странецот како за Министерството за внатрешни работи како надлежен државен орган, така и за граѓанинот на Република Македонија односно странецот. 

III. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

Со донесувањето на Законот за матичен број се создава потреба од донесување на подзаконски прописи за начинот на определување и поништување на матичен број на граѓанин, формата и содржината на обрасците, како и начинот на водење на евиденцијата на матичниот број на граѓанинот; начинот на определување и поништување на матичен број на странец, формата и содржината на обрасците, како и начинот на водење на евиденцијата на матичниот број на странецот.

